
దడయకవచ్చి గుద్దలిఁ గొనితొంటి 

మడవ మార్పుచు మాఱుమడవఁ దీర్పుచును 

ద్రవ్వంగవలయుచోఁ ద్రవ్వి యందంద 

పువ్వుఁజెట్టుల కెల్ల బ్రోదిసేయుచును 

ఆరామకృత్యంబు లాచరింపుచును 

జీరికిం దము లెక్కసేయనివాని 

శౌరికైంకర్యసంసక్తు శ్రీవిప్ర 

నారాయణునిఁ గాంచి నగుచు నిట్లనియె 

నక్కక్క చూడవె యలవాఁడు మనల 

దిక్కుఁ గన్గొన డెంతతెంపరిఁ వీఁడు 

మీఱుజవ్వనము క్రొమ్మిసిమితో నిల్పు 

నూఱుబండెడిని గన్నులఁదన్నుఁజూడ 

నొగి యతీశ్వరుపోల్కి నుట్టులతోడఁ 

దెగఁగోసికొన్నాఁడొ తెగువతో మున్నె 

నలినశరుండైన ననుఁ జూచెనేని 

నిలువునఁ గరఁగడే నీరుచందమున 

నిటవచ్చి మనము దా నెంతసేపాయెఁ 

గటకటా! యొకమాటు కన్నులఁ జూచి

యెందుండి వచ్చితి రేమని యనఁడు 

మందుఁడో జడుఁడొ సోమరియొ హెగ్గడియొ

